
				ሓደ ግዜ ኣብ እዋን ዕራርቦ፣ ኣይተ እውነቱን በዓልቲ ቤቱን፣ ስራሕ ውዒሎም ንገዛ ክምለሱ ከለው፣ ኣብ ቅድሚኦም ሓደ ንኡሽቶ ፀሊም ነገር ወዲቑ ፀንሖም፡፡ እንታይ ኮን ይኸውን እናተበሃሃሉ ኣልዓሉዎ፡፡ ማሕፉዳ እዩ፡፡ ከፊቶም እንተረኣዩዎስ፣ ኣብ ውሽጡ ገንዘብ ኣሎ፡፡ ነቲ ዘይናቶም ዝኾነ ገንዘብ ካብቲ ማሕፉዳ ኣውፂኦም ክቆፅሩዎ ኣይደለዩን፡፡ ገለ ስሱዕ ዝኾነ ሰብ ኮይረኽቦ ብምስግኦም ግና፣ ነቲ ማሕፉዳ ኣብቲ እተረኽበሉ ቦታ ገዲፎምዎ ምኻድ እውን ኣይደለዩን፡፡ እሞ ክሳዕ ሓዲኡ ዘፍልጥ ኢሎም ንገዛ ሒዞምዎ ንምኻድ ወሰኑ፡፡

				ዓዲ ምስ ኣተው፣ ኣይተ ሃብተ ገንዘብ ከምዝጠፍኦም ሰምዑ፡፡

				ኣይተ እውነቱን በዓልቲ ቤቶምን ናብ እንዳ ኣይተ ሃብተ ኸይዶም፣ እቲ ገንዘብ ከምዝረኸቡዎ ኣበሲሮም ዘሕጉስ ዜና ነገሩዎም፡፡ ኣይተ ሃብተ ማሕፉዳኡ ርእይ ምሰበለ፣ ብታሕጓስ ትቕብል ኣቢሉ፣ ብኡንብኡ ነቲ ገንዘብ ምቑፃር ጀመረ፡፡

				እታ ኣብኣ ዝነበረት 1000 ቅርሺ ሓንቲ እኳ ከይተነኽአት ኣብታ ዝነበረታ ኣላ፡፡ “ገንዘበይ ረኺቡ ዘምፅኣለይ ሰብ ፍርቁ ይውሰድ” ብምባል ዝኣተዎ ቃለ-መብፅዓ ትዝ በሎ፡፡ ይኹን እምበር፣ ሕጂ ግና ብመሠረት እታ ዝኣተዋ ቃል፣ ነታ ወረታ ፃምኡ ክህቦ ኣይደለየን፡፡

				ሸዑ እንታይ ከምዝገብር ሕስብ ኣቢሉ፣ “ስምዓኒ እስከ ኣይተ እውነቱ፣ ኣብዛ ውሽጢ ማሕፉዳ ዘሎ ገንዘብ 500 ቅርሺ ጥራይ እዩ፡፡ ኣነ ግን ዝጠፍኣኒ 1000 ቅርሺ፣ እዩ፣ ስለዚ…” በለ ኣይተ ሃብተ ብመልክዕ ምጒብዕባዕ፡፡

			

		

	
		
			[image: ]
		

	
		
			[image: ]
		

		
			
				ኣይተ እውነቱ ሰንበደ፡፡ ካብኡ እቲ ነገር ደንፅዩዎ “እሞኸ እንታይ?” ኢሉ ሐተተ፡፡ “ስለዚ፣ እቲ ዝሓይሽ ነቲ ኹሉ ኣብኡ ዝነበረ ገንዘበይ እንተሃብካኒ እዩ፡፡ እንተዘየሎ እንዳ ፖሊስ ክኸይድ እዬ” በሎ፡፡

				“እእእ! ዋላ እንተደለኻ ናብ ቤት ፍርዲ ዘይንኸይድ! እንተኣነ እሞ ነዛ ዝረኸብኩዋ ማሕፉዳ፣ ከምታ ዝፀንሓትኒ እዬ ኣምፂአያ፡፡ ኣብዛ ውሽጢ ማሕፉዳ ክንደይ ገንዘብ ከም ዝነበረ እኳ አይቆፀርኩዎን፡፡” ኢሉ ብርግኣት መለሸሉ፡፡

				በዚ ነገር እዚ ስለዘይተሰማምዑ፣ ተተሓሒዞም ናብ ቤት ፍርዲ ኸይዶም ኣብ ቅድሚ ዳኛ ቐረቡ፡፡ እቶም ዳኛ ክኢላን ጉዳይ ሰብ-ነገር ኣፃፊፎም ዝርእዩ ነበሩ፡፡ ንክልቲኦም ተኲሮም ብምጥማት፣ ጥርዓኖም ሰምዑ፡፡ “ኣይተ ሃብተ ዝጠፍኣኩም 1000 ቅርሺ እንድዩ?” ኢሎም እቶም ዳኛ ሓተቱ፡፡

				“እወ ልክዕ እዩ፣ ብዘየጠራጥር… 1000 ቅርሺ እዩ፡፡” በለ ኣይተ ሃብተ ባእባእ እናበለ፡፡ 

				“እሞ ድንቂ እምበር” በሉ እቶም ዳኛ፡፡

				“ኣብዛ ውሽጢ እዛ ማሕፉዳ ዝተረኽበ ግን 500 ቅርሺ ጥራይ እዩ፡፡ እዚ ማለት ከዓ፣ እተን ሽዑ መዐልቲ ዝጠፍኣ ማሕፉዳታት፣ ክልተ እየን ኔረን ኢልና ክንሓስብ ንግደድ ኢና፡፡ ስለዚ እዚ ሕጂ ኣብ ቅድሜና ዘሎ ማሕፉዳ፣ ናይ ካልእ ሰብ እዩ ማለት እዩ፡፡ ስለዝኾነ ድማ፣ እዚ ማሕፉዳ እዚ ምስቲ ኣብቲ ውሽጡ ዘሎ ገንዘብ ነቶም ወዲቑ ዝረኸቡዎ ንኣይተ እውነቱን ንበዓልቲ ቤቶምን ክወሃብ እዩ፡፡” ኢሎም ፈሪዶም ነቲ ማሕፉዳ ንኣይተ እውነቱ ኣረከቡዎም፡፡

				“እንተ ንስኹም ኣይተ ሃብተ ግና፣ እቲ ዝጠፍአ ማሕፉዳኹም ክሳብ ዝርከብ ድልያኹም ቀፅሉ” ኢሎም ወሰኑ፡፡

				እቶም ዳኛ፣ ኣይተ ሃብተ ከምዘጠፋፍአ ብቐደሙ ተረዲኡዎም ነይሩ፡፡

